
DIFERENTES NA IGUALDADE
Por mor do Día Internacional das Mulleres, desenvolvemos no centro diversas actividades do proxecto anual coa finalidade de traballar co alumnado a diversidade e a igualdade entre as persoas. No CPI Atios tentamos acadar unha cultura inclusiva que atinxa a toda a Comunidade Educativa e sexa un bo referente para o futuro dos nosos discentes.
Queremos conseguir unha escola inclusiva, igualitaria, onde nenas e nenos, rapaces e rapazas aprendan a ser críticas e sexan quen de valorar a diferenza e a diversidade como aspectos positivos que nos axudan a comprender a pluralidade social do noso entorno e son unha axuda para medrar como persoas.

A través das novas tecnoloxías achegámonos ao 8 de marzo. O alumnado de 4º de EP, coa colaboración de todas as etapas educativas, analizou e reflexionou sobre o rol e a igualdade das persoas e a rapazada de Secundaria gravou un clip sobre o maltrato verbal e psicolóxico.

Posteriormente o venres 9 de marzo saímos á rúa para participar na “MARCHA POLA IGUALDADE”. Alumnado, persoal docente e non docente baixou á Casa da Cultura para celebrar un acto reivindicativo en prol  da igualdade, a liberdade e o respecto entre todas e todos. No auditorio exterior contamos coa colaboración inestimabel das mulleres que tivemos como referentes e que foron as responsabeis do acto: ALEJANDRA, ANDREA, BÁRBARA, CARLA, ELENA E MARÍA; exalumnas do colexio que quixeron compartir con todos os presentes as súas experiencias e vivencias persoais e as súas reivindicacións arredor do 8 de marzo.

Por último, e non por iso menos importante, a cantante SES subiu á palestra o venres, 16 de marzo, para compartir coa rapazada de ESO as súas reflexións sobre a identidade de xénero e as diferentes connotacións arredor deste concepto. Muller referente onde as haxa -como música, pedagoga e mellor persoa-, foi quen de transmitir aos adolescentes unha serie de valores imprescindibeis para transformaren a sociedade como protagonistas dun futuro que está plenamente nas súas mans.
Dende o EDLG queremos agradecer a todo o alumnado, persoal docente e non docente, exalumnas, Concello de Valdoviño, Garda Municipal e a Ses a súa implicación, apoio e axuda inestimabel. Por último, dar as grazas ao Equipo Directivo do centro sin o que non sería posibel desenvolver un proxecto tan atractivo e engaiolante. 
NOTA INFORMATIVA: Na canle de Youtube ATIOS TV pódense ver os vídeos sobre este proxecto. Proximamente se publicarán os que faltan. Manterémosvos informados. 

EQUIPO DE DINAMIZACIÓN DA LINGUA GALEGA

